MOCION DO GRUPO MUNICIPAL SOCIALISTA SOBRE OS PROBLEMAS DE DEPURACIÓN DAS AUGAS RESIDUAIS NO CONCELLO DE VIGO

Exposición de motivos:

No verán do ano pasado a Estación Depuradora de Augas Residuais instalada ao pé da desembocadura do río Lagares, na parroquia de Coruxo, produciu frecuentes emisións de cheiros insoportables. Esta situación foi comprobada polos servicios municipais de medio ambiente, laboratorio e policía local en reiteradas inspeccións realizadas na planta por denuncia dos veciños. 

Desde a concellería de Medio Ambiente  púxose en marcha unha investigación interna para determinar a orixe do problema e poder establecer as medidas necesarias para a súa corrección, requerindo aos responsables da empresa concesionaria, “Aqualia. Gestión Integral del Agua, SA”, para que facilitasen toda a información dispoñible aos técnicos municipais. 

Mediante decreto da Alcaldía, constituíuse unha Comisión Técnica para este fin, integrada por funcionarios dos departamentos concernidos. Asimesmo, solicitouse a implicación na resolución do problema, da Consellería de Medio Ambiente e particularmente da empresa pública “Augas de Galicia”, responsable do deseño e execución dos sucesivos proxectos de edificación da planta, e solicitouse asesoramento á Universidade de Vigo.

Os servicios de inspección da Xunta de Galicia atribuiron os malos cheiros a problemas de funcionamento da planta que parecían apuntar á xestión da empresa concesionaria. 

Desde o Concello solicitouse reiteradamente da Xunta a súa colaboración para atallar este problema atopando unha resposta negativa á incorporación dun representante autonómico na Comisión de Seguimento creada cos veciños, ainda que si se conseguiu o compromiso de que farían un informe sobre as posibilidades de corrección dos cheiros, asumindo que os proxectos constructivos foran sempre da súa competencia e responsabilidade.

En outubro, a concellería contratou, simultaneamente, unha auditoría externa coa empresa Soluziona para determinar o alcance do apuntado pola Xunta no seu día respecto a problemas na xestión e funcionamento da depuradora. Este informe, unido ao que estaba a facer a empresa concesionaria e máis ao prometido por Augas de Galicia, permitirían abordar un plan de acción rápida e de inclusión nos orzamentos de 2004 dos recursos precisos. Asimesmo, comprometeuse a incorporar con cargo ao devandito orzamento os cartos precisos para sacar a concurso unha macro auditoria sobre a capacidade da planta actual, a súa idoneidade para o traballo a realizar e as necesidades que habería que afrontar para chegar a depurar correctamente tódalas augas residuais e pluviais orixinadas no noso termo municipal.

Tra-lo cambio de goberno na cidade, a Xunta parece disposta a cumprir os compromisos adquiridos co goberno anterior e mesmo a axilizar os prazos das obras a realizar para superar o problema dos malos olores, sen poñer pexas aos problemas de financiamento nesta nova etapa de coincidencia do Partido Popular á fronte das administracións local e autonómica.

Sen entrar a valorar o anuncio da chuvia de millóns que se está a facer desde os diferentes ámbitos do partido popular -sempre e cando repercuten favorablemente na resolución de problemas enquistados da nosa cidade e para os que antes se lles negou reiteradamente o pan e o sal- consideramos que é este un bó momento para facer un plantexamento máis amplo e definitivo da custión da depuración das augas no noso termo municipal. 

Por todo o anterior, propónse a adopción do seguinte 

ACORDO:

Que o Concello de Vigo e a empresa pública autonómica Augas de Galicia, SA, asinen un protocolo de colaboración para a solución dos problemas de depuración do Concello de Vigo, no que se comprometan a:

1) Definir e realizar as obras precisas, os recursos económicos e o calendario máis curto posible,  para a optimización da planta actual.

2) Realizar á maior brevidade e nunca máis tarde do presente exercicio, unha auditoría xeral da rede de saneamento de Vigo que estudie a necesidade e emprazamento dunha nova estación depuradora e defina a conveniencia, ou non, no seu caso, de facer redes separativas de augas pluviais e residuais.

3) Facer cumprir as empresas residentes no noso termo municipal co previsto na lexislación vixente en materia de depuración de residuos industriais.

4) Comprometerse a que calquera intervención ou solución que se propoña para os sistemas e instalacións precisas para a depuración e tratamento das augas en Vigo se faga mediante métodos que non perxudiquen a ningún eslabón medioambiental do noso ecosistema, nomeadamente no que se refire á Ría de Vigo e o seu contorno. 

5) Que se constitúa unha comisión técnica permanente para o control e seguimento da concesión feita no seu día a empresa Aqualia para a xestión da EDAR do Lagares.

6) Que en tódolos estudios e propostas que se promovan, se solicite o asesoramento dos expertos da Universidade de Vigo nesta materia.

